
МИРАМАНОВА Калима Аштановна,
Д.Нұрпейісова атындағы 116 жалпы орта білім беретін мектебінің
қазақ тілі мен әдебиеті пәні мұғалімі.
Шымкент қаласы
ҰЛЫ БАБАМЫЗДЫҢ ҰЛЫЛЫҒЫ
 Төле Әлібекұлы 1663-1756 жыл аралығында өмір сүрген. Төленің дүниеге келуі туралы аңыз әртүрлі айтылады. Солардың бірі (Төленің әкесі) Әлібектің екінші әйелі Бөктік тұңғыш ұлы Өтебайдан кейін жеті-сегіз жыл бала көрмей жүреді. Бірде Домалақ анасы түсінде аян береді. «Әули – Әлібилерге барып сиян, әлеуметті аузына қаратар ұл көресің» дейді. Мұны естіген Әлібек би бәйбішесін, Бөктікті ерітіп, үшеуі қасиетті Қожа Мұрат Бақыш әулиеге барып сиынады. Сол арада есекке мінген бір дуана келіп, бұлардан сусын сұрапты деседі.Бәйбіше сары қымызды сапырып жіберіп, сырлы зеренге толтыра құйып береді. Диуана сіміріп салып, артынша ішкенін ыдысқа қайтадан қайтарып, өзіне ұсынады. Ол кісі жиіркеніп ішпейді. Сонда Бөктік (екінші әйелі) зеренді диуананың қолынан алып, қымызды сіміріп, ішіп қояды. Осыдан кейін Төле дүниеге келіпті.
Бала дүниеге келген соң екі әйел арасында кикілжің, ұрыс болады. Түнде анасының қасында, босаға жақтағы бесікте ұйықтайтын сәби, үлкендер таң атқанда қараса, қақ төрде тұрады дейді. Бұған бәйбіше ашуланып, Бөктікке тіл тигізіп ұрсады. «Неге бесікті төрге шығарып қоясың» дейді. Бөктіктің өзіде бұған аң-таң. Әлібек екі әйелінің мына қылығына тиым салу үшін бір түнде ұйықтамастан бесікті аңдыды. Күні бойы үй шаруасымен айналысқан Бөктік қатты ұйқыға кетеді. Бәйбішеде ұйқыға кетеді. Түн ортасы кезінде шаңырақтан тіп-тік боп, бір жарық сәуле бесіктегі Төлеге түседі. Бала шыр ете қалады да, бесік тербетіліп, сәбиді жұбатқандай теңселіп төрге қарай жылжиды.
Таң атқан соң бәйбіше мен Бөктік тағы ілінісіп қалады. Әлібек Бөктік сыртқа шығып кеткен соң, бәйбішеге «Басқа сөзге ілінісіп, ұрысудың қажеті жоқ, түнде ұйықтамай, өз көзіңмен көр» дейді.Бәйбіше Әлібектің айтқанын бұлжытпай орындап, түнде ұйықтамай жатады. Ол түнде шаңырақтан тіп-тік шаншылған сәулені, сәуле тербетіп бесікиі төрге шығарғанын көріп, аруаққа сиынып, «Қасиетті Домалақ ана, менің пенделікпен өткен күндерімді кешіре көр» деп жалбарынып, содан бастап балаға мейірімі түседі.Таңертең болған жайды Әлібек пен Бөктікке айтып, Бөктіктен кешірім сұрайды.
«Баяғы диуана періште болды. Соның берген қымызын сен ішіп едің. Мына Төлежан маңдайымызға біткен бақ екен. Жолым үлкен, баланы маған бер, бауырыма сал» - дейді. Содан кейін екі ана бір-бірін сыйлап өтіпті. Халық айтады: «Ақылды екі ананың, есті атаның тәрбиесі босқа кетпепті» деп. Дананы мәпелеп өсірген аналар да дана ғой.
  Әке тәрбиесі. Төленің әкесі Әлібек оны бейнеттің не екенін, қара халық тұрмысының қандай болатынын ерте танып, өсуіне жағдай жасаған. Бұл Төле өміріндегі ең маңызды, ең шешуші кезең болды. Себебі ол халықтың мұң-зарын, арман-тілегін өз құлағымен естіп. Көз жасын өз көзімен көріп, жаны ашып өсті.
Мұның бір мысалын қой бағып жүргендегі Төленің басынан өткен төмендегі оқиғадан көруге болады. Төле таңертең ерте ауыл сыртында қой бағып жүреді. Ашық болып тұрған аспан бұлттанып, найзағай жарқылдап, нөсер құйып кетеді. Төле үлкен түйе жапырақтың екеуін үзіп алып, басына жамылып, бұтаның түбінде біраз отырады. Көп ұзамай жауын басылады. Сол кезде ала шапан түстес бір нәрсе ағып кеп, сайға қарай жарқ етіп құлайды. Оның бүркіт екенін біліп, үстіндегі киімін сығып кептіріп, сайға қарай жүреді. Бүркіттің әдетін әкесінен естіген, бүркіт қандай аш болсада түскен аңының санынан бір кеседей ойып жейді де, ұшып кетеді, қайтып соқпайды. Төле сайға келіп бүркіт түскен дәу текенің жатқанын көреді. Төле текені орнынан қозғалта алмайды. Кішілеу төбенің басына көтерілгенде, бір шалдың жылап отырғанын көреді. Қасына келіп амандасады. 
· Шал сен Әлібек бидің баласы Төлемісің? – дейді?
· Ия, ата. Бұл жерде неге жылап отырсыз?
· Қарағым, екі күннен бері ашпыз. Азығымыз таусылды. Бүгін ел жаққа барып азық әкелейін десем, шамам жетпейді. Кедейліктің кесірінен кемпірім екеуміз егін салып, жалғыз ешкіміздің сүтін ішіп отыр едік. Енді ол да жоқ. Елге хабар берсе екен біреу кездесіп, - деп төбе басында отыр едім.
· Ата, жаңа жауын жауып кеткенде, бір бұтаның түбін паналап отырып, бүркіттің сайда бір текені ұстағанын көрдім. Ол ұшқанда киімімді кептіріп бармадым. Ұшқан соң барсам дәу теке. Жүріңіз, сол текені ертіп үйіңізге апарайық.
· Ойпырмай, қарағым, мұның жақсы болды ғой. Кемпірімді де ертейін. 
Екеуі төбеден түсіп, шалдың шайласына келеді:
· Ау, кемпір қайдасың? Қабыңды ала жүр, ет табылды. 
Үшеуі текені желіктеп бөліп, шайлаға тасиды.
· Соғым сойып алғандай болдым гой. Несібелі бала екенсің, осы несібеңнен айырылма, өмір жасың ұзақ болсын, жағын түспей, жаманшылық көрме деп бата береді.
Шалдың киімі жұпыны, үстінде жамау-жамау ақ шалбар, тозығы жеткен ақ көйлек, жалаң аяқ, өкшесі тілім-тілім, ақ сақалы, бенуарына түскен, бір көзі соқыр.
	Төле біраз ұзап, артына қараса, шал соңынан әлі қарап тұр екен.
· [bookmark: _GoBack]Шіркін, ержетіп, үлкейген соң бай боламын-ау. Сонда осы тәріздес кембағыл қарттарға малды тегін үлестірмесем бе? – деп, Төле қиялға батады. Бұл кісілер өте кембағыл деп ойлайды. Халық жоғын жоқтап, мұңын мұңдау тәрбие жемісі. Ал тәрбие – әркімнің өмірден көрген білгенін, естіп ұққаннан өріс алады. Әкесі Әлібек 
· Төлені кішкентайынан мал бағуға бөлеудегі ниеті, көріп-білсін дегені.Төленің халықтың мұң зарымен, арман-тілегі мен ерте танысып, ойланып өсуіне көмектескен маңызды жағдай – Әлібек би шаңырағының ел арасында туып жататын дау-дамайларды, зорлық-зомбылық кесірінен әділдік іздеушілердің бас қосқан шаңырағына айналуы.Бұл бала Төленің әлеуметтік, әділетсіздік сырын ерте біліп, өсуіне көп көмектеседі. Бала Төленің әділ билігіне риза болып, бір қора мал айдап келгендердің көңілін қалдырмай, сыйлықтарын қабыл алып, бірақ малдың бір тұяғына да тимей, кедейлерге үлестіріп бергені әке тәрбиесінің және өмірден алған тәлімнің жемісі.«Әке көрген оқ жонар» демекші бала Төле тоғыз жасынан бастап, билік құрып, төрелік айта бастайды. Жаратылысынан алғыр, сезімтал, зерек болады. Әкесінде бар қасиет Төледе де болады.Төле тоғыз жасында бір топ атты кісілердің «Әлібек би өте әділ деуші еді, кәне әділдігі» - деп ренжіп бара жатқандарын естіп, алдарынанжүгіріп шығады. Ізетпен сәлем беріп – Аталар, мен Әлібек бидің баласы Төлемін «әкеме не үшін ренжіп барасыздар» - дейді.
· Әкең ауылыңның жоғалған жүйрігін бізге таңды, біз ақпыз.
· Ендеше бүгін үйімізге қоныңыздар. Ертең қайта билік болады.
· Ақсақалды кісі: Қонсақ не соясың?
· Табылса бір қой, табылмаса екі қой соямын.
· Ау, мына баланың тілі қызық екен. Қонсақ қонайық. Әлібек би қарсы алар ма екен, - дейді.
· Ол жағынан кам жемеңіздер.
Төле билік жасайды. Жұрт Төленің билігіне ризалық білдіріп оны «Бала би» атайды. Әкесі Әлібек би «Билік айтарда қасымда бол, балам, балалық дәурен өтпесін, билік қашпасын»- деп ықылас, мейір білдіріп, өз қасына алады.Төле би тоғыз жасында Әнет бабаға барып бата алады.Төле би «ақылы асқанда аға тұт» деген халық даналығын берік ұстайды.Оны адалдыққа, әділеттікке, кішіпейілдікке тәрбиелеген әкесі Әлібек би болса, оған үлкен үлгі-өнеге танытып, келешегіне дұрыс бағыт берген – ағасы Ақбота би. Ол төсек тартып, науқасының түрін аңдып, ел иесіз қалмасын деген ойын жиналған ағайын-тумаларына, үзеңгілес достарына ашық айтады.Кәрі ажал тырнағын салатын күнде алыс емес. Бұл жалғаннан кім кетпейді. Көзімнің тірісінде орныма адам тағайындаңдар.
Әкем бір сөзінде «ел билейтін кісіде иманжүзділік, нысап, имандылық, адалдық, қайырымдылық, елге көрсетер үлгі болуы шарт», - дейді. Әсіресе жарлы-жақсыбайға, жетім-жесірге, мүсәпірге, кәрі-балаға көз қырын көп салатынды. Олар да сенің осындай болып жүргеніңе тілектес, сені медеу, пір тұтады. «Көп тілеуі - көл» деген. Ілуде біреуі десекте киелі келеді. Сондай киелінің тілегі де, сөзі де елі. Осы сөздерімді өмірбақи ұмытпа» - дейтін. Ағасы Ақбота би ары-беріден қозғап, тіршілігінде жасаған кемшіліктері, кінәсі болса кешіріңдер деген белгі білдіріп, ел басқаруға Төленің атын атайды.
Бала Төленің би сайлануы – үлкен сыннан өте білгендігін танытса, екіншіден Төле өскен ортаның, Ақбота бидің әділеттігін алға жаяды.Қатал сыннан сүрінбей өтіп, би сайлағаннан кейінгі Төленің мінезін Қазанғап Байболов ақын «Төле би» туралы кітабында былай суреттейді.«Бұл қандай өтірікші адам болса да, біреуге жала жапса да, Төле бидің алдында бір ауыз сөз қосып өтірік айта алмайтын болады. Бір сөзі екі сөз болып билігі бұзылған кісі емес. Және бір сипаты, біреуді біреу жала қиянатпен айыптаса, булығып сөйлеп, аларып қарап сөйлегенде қандай бір жүректі бтыр болса да ешкім бетіне қарай алмайды екен, «Төленің булығып сөйлеп, аларып қарағанынан сақта» - деп үлгілеуші еді
және жазып, жаңылған екенмін, тақсыр кешіріңіз» - десе, кінә сақтамайтын, ақпейіл адам еді. Болмаса өмір басты кісінің бетіне тура қарамайтын, күлкісі кем, аз өмірде ұйқымен өткізбесе деген нұсқау беруші еді» дейді.
 Төле бидің ел ынтымағын-бірлігін қалай сақтап, қалай қалыптастыру керек деп көп талғанып, көп ойлаған.Ел ішінің бір қалыпты тұрмайтын тынымсыз, тынышсыз, алыс-жұлыс әдеттеріне Төле би араласып, билік еткен.Төле би – тек бір ауылдың, бір тайпаның ынтымақ-бірлігін ғана емес, бүкіл қазақ халқының, көршілес халықтардың да татулығын көздеген, сол жолда қызмет еткен би.Төленің ынтымақ-бірлік жөніндегі өнегесін Қазыбек, Әйтеке би, басқа да билер де берік ұстанған. Үш бидің бір-бірін түсінуі де үлгі-өнеге. Мына мысалда: Көрші елдің елшісін біреулер өлтіреміз, біреулер өлтірмейміз деп үлкен дау-талас туғанда. Төле би: - «Мына көлдің алар ма еді қазын атып», деп Қазыбек би мен Әйтеке биді ақылдасу ретінде сөзге тартады.
Сонда Әйтеке би:
· Оғың шығын болмасын жазым атып, деп сақтыққа шақырады.
Қазыбек би: 
· Құтылмастай бәлеге қап жүрмейік, Қаз екен деп, перінің қызын атып, - дейді. Содан дау – түйіні бейбіт шешіліп, емшіні еліне аман – есен қайтарады. 
Жиналған жұрт үш бидің бір ауыз сөздерінен ешнәрсе түсінбей, ренжіп, өзара күңкілдейді. Ал, үш би дипломатиялық тілде сөйлесіп, бейбітшілікті қолдағаны еді.
Осы бір мысалдың өзінен – ақ олардың бір – бірін қалай түсінетінін, қалай ымыраға келетіні,  халқымыздың астарлай сөйлеу, оны түсіну мәдениеттің жоғары екенін көреміз.
Бірде Төле би Қазыбекті, Әйтекені сынағалы мына оқиғаны баяндапты.
· Атақты бір кісінің кенже ұлы «Менің жүз досым бар» деп мақтаныпты. 
· Балам сол достарыңды сынасақ қайтеді, - дейді. 
· Еркіңіз білсін. 
· Балаш достарыңа баста. Барғанда сөзі маған бер.
Баласы әкесін ертіп досының үйіне барады. Екі езуі, екі құлағы жетіп, қарсы алған жас жігітке:
· Мынаны танисың ба? – деді әкесі.
· Әрине танимын. Ол сіздің кенже ұлыңыз, менің досым.
· Ендеше шырағым, досың жаңылды. Бір ауыр қылмыс жасап, елге сыймай, қашып жүрміз жасыруға шамаң бар ма?
· Жасыруға шама жоқ, бәлелерің жұғады, аулақ.
· Әке ұлының келесі досына барады, ұлының жүз досының бірі де қол ұшын беруге  жарамайды.
· Енді менің бір досыма барамыз, - дейді әке. 
Баласы ұялып тұрады.
Ең әуелі өзінің жарты досына келіп, «Қылмысты болып, қашып жүрміз, 
бізді жасыра гөр» - дейді жалынып. Жарты досы қысылып: «Ойпырмай енді қайттім. Өзіңе де, балаңа да орын табар едім, бірақ атың мен түйеңді қайда жасырамын», - дейді. Әке «Сен жартылығыңа тарттың», - деп бүтін досына барады. Ол жағдайды естісімен «Сенің басыңда бақыт тұрғанда достасып, бәле туғанда қашатын мен бе екем? Не қылмыс жасасаңдар да, бірге көріп алдым. Қәне, аттан түс», - деп құшақ жая қарсы алады.
	Әке баласына қарап: «Жүз дос – жем үшін дос, жарты дос – сенімсіз дос, бүтін дос – сенімді дос» деген екен. Сонда Қазыбек пен Әйтеке билер: «Құдай жартыдан сақтасын, Төке басқаларға қалай екеніміз өзіңізге аян, ал сізге бүтінбіз», - деп күлген екен.
	Тарихи деректер Төле, Қазыбек, Әйтеке билердің бір – біріне ой, ақыл қосып, бір – бірін рухани байытып, ел тағдыры сын таразысына түскен кезде бір – біріне ес, тірек бола білгенін дәлелдейді. Олардың рухы бізді де бүтін достыққа шақырып тұрғандай. 
